
   Ивука çурçĕр иртсен вăратрĕç. Кил хуçи карчăкки ăна пĕр çĕклем кив-кирĕк тум-тир пăрахса пачĕ те тĕпелелле кайса хăйă вĕрсе çутрĕ. Ивук ыйхă килнипе тарăхса ăна хăтăрса илесшĕнччĕ, чӳречесем еннелле пăхрĕ те шăпах пулчĕ: карнă-мĕн вĕсене. Вăл мăшăлтата-мăшăлтата хăй умĕнчи купаран темиçе саплăклă йывăр пир йĕм шыраса тупрĕ, хулăм пир кĕпе илчĕ. Ытти япаласем кивĕ сăхманпа ура тăлисем пулчĕç. Çăвăнма тăрсан Ивук хăй çине темиçе пăт çакса янă пекех йывăр туйрĕ. Пасар тум-тиррине тăхăнма пуçлани те ик-виçĕ çул çех те, лайăххине çын час хăнăхать-çке. Çăпата сырнă урасем кăна çăмăл та тăпăл-тăпăл иккен.

Ивук питне васкамасăр шăлчĕ, вăрăм сак çинчи вырăнне юсанçи пулчĕ, алăк патĕнче çакăнса тăракан пиншакне тытса пăхрĕ. Вара хăй юри вăхăт ирттерсе сĕртĕнсе çӳренине туйса сăхманне уртса ячĕ те cĕтел патне пукан çине пырса ларчĕ.

— Апат хатĕрлесе парас-и? — тесе ыйтре тĕпелте кăкăр умĕнчи ал лаппи çине чавсаланса питне тытса тăракан карчăк.

— Мĕн пур вара унта сирĕн? — терĕ Ивук.

— Ара, паллă ĕнтĕ... Уйран, турăх... Каçхине çинĕ яшкана та ăшăтса пама пулать. — Шăрттанне çул çине валли хатĕрлесе хутăм.

— Сĕт çук-и?

— Сĕтне йӳçĕтме лартрăм-çке.

— Эппин, шăрттанне касса пар. Выçсан çул çннче çийĕп. Ыттине кăларса хур, йăтса çӳреместĕп эп ăна. Хулара хула апачĕ те пулĕ-ха.

— Сире валли пулмасăр, ара. Тен, тинкĕле юрса парам?

— Миçе каланă сана эп вăл апата çиместĕп тесе...

Ивук картишне тухрĕ. Уçă сывлăш унăн ыйхине уçса ячĕ, тарăхни иртсе кайрĕ. Тарăхăвĕнче ыйхă çеç те пулман-мĕн: пуринчен ытла ăна инçе çул хăратса тăнă.

Пахчара çерçи тăмани вăрăммăн ӳхлетсе кăшкăрчĕ те, Ивук чĕри кăртах сикрĕ. Унтан картара сурăх ӳсĕрсе илчĕ. Таçта тĕттĕм тӳпере кайăк хурсем пĕр-пĕринпе калаçнă пек какăлтатаççĕ — ăшă енчен килĕсене таврăнаççĕ ĕнтĕ. Çуркунне шăрши ытарма çук ырă, ĕç çук пулсан пĕр-пĕр карта хыçĕнче çех лармалла та çав. Çывăрма та аван.  Çенĕке е аслăк çине тухса вырăн сар та тӳпере çăлтăрсем вăйă вылянине кăна пăхса вырт. Каçĕ сивĕрех те ĕнтĕ... мĕн те пулин витĕнме юрать.

Кирлĕ мар шухăшсене сирсе ярса Ивук пуçне сурăх пек лăстăр силлерĕ те пӳрт çумне тăратса хунă чĕрĕ туйине аллине тытрĕ. Кунпа туяланса кайма та селĕм, вăл-ку тĕл пулсан çурăм тăрăх туртма та юрать. Аякранах! курăнса хăратса тăтăр тесе Ивук унăн хуппине те каçах шуратса хучĕ.

Вăл каллех хăй шикленсерех тăнине сисрĕ. Чĕлхе çинче! пĕрре те, чĕре варринче çав тĕп шухăшах иккен. Çук, капла ӳрĕк-сӳрĕкленсе тăнипе ĕç тухмĕ, кайма пулнăскерĕн каясах пулать. Эппин, мĕн пур унта — çул турри-и, ырăсем-и, — пурте пулăшчăр ăна. Чипер çитсе чипер таврăнмалла пултăр.

Вăл кĕсйинчен çăкăр татăкĕ кăларса пахчаналла пăрахрĕ те хуллен хапха патнелле утса кайрĕ, асăрханса алăк сăлăпне çĕклерĕ. Ивук хапха юписем чалăшнине маннă-мĕн, кĕçĕн алăк уçăлса сасартăк юпа çумне кайса çапăнчĕ. Ивук шартах сикрĕ те ăна вăр-вар хупса лартрĕ. Автан çунатне çапса авăтса ячĕ, йытăсем вăранчĕç.

Ивук çамкине шăлса илчĕ. Асту, тухса кайрĕ вăл никама систермесĕр. Тепĕр тесен çынсене систермесĕр ялтан пур пĕрех тухса каяймастчĕ вăл. Ик-виçĕ уйăх ĕнтĕ ăçта та пулин кайма тытăнсан е аслисем килсен тепĕр чухне урамра никам çук пек туйăнать, анчах асăрхарах пăх-ха эсĕ — миçе хаяр куç сăнать сана алăк шăтăкĕсенчен, лупас айĕсенчен. Халĕ лăпкăн тухса кайнă пулсан никам курмастчĕ-и? Курмаççĕ, кĕтсех тăр. Этем мар, урампа кантур шăшийĕ чупса иртсен ăна та çĕр те пĕр куç асăрхать.

Ивук васкамасăр кăна ял хапхи еннелле утрĕ. Шурă туйине хул пуççийĕ çине хунă. Ку вăл Ивук мар, Ивук пурăнакан кил хуçи тесе шухăшлаччăр тесе вăл юриех ватă çынла утма тăрăшать. Урисем çăмăл ачалла чупса каясшăн, Ивук хăйне чарса пырса майĕпен те çĕре сăтăрса иле-иле пусать. Хăранипе çӳç тымарĕсем йăшăлтатаççĕ, çан-çурăмне йĕп чикнĕ пек темскер йĕплет. Юрать, ял хĕррирех те, часах униче те курăнчĕ. Унтан пушă хир пуçланса каять...

Ивук алăкне уçмарĕ, вĕрлĕк хушшипе çеç хĕсĕнкелесе тухрĕ. Вара кунта та тӳрех тăвалла, хăй каяс çĕрелле мар, малтан анаталла, Хуракасси еннелле утрĕ. Ял тĕттĕмре курăнми пулсан çех вăл сылтăмалла пăрăнчĕ те лупашка тăрăх Шупашкар çулĕ çине тухрĕ. Çăпатисем пичĕ таранах пылчăкпа вараланчĕç. Хăй те чăм шыва ӳкрĕ.

Пĕр сехет маларах уя тухса ларнă хура мĕлке те ун хыççăн хула çулĕ еннелле пăрăнчĕ.

Ытти каçсенчи пекех, Хуракасси енчи тӳпере хирте кĕçĕр те вут çунать. Шуркасси ялĕн ку пуçĕнче те çап-çутах. Атапай енчи тĕмери кăвайт çул хĕрринерех куçса килнĕ пулас, çутăра çын мĕкĕлтетнĕ пек туйăнать. Е тинкерсе пăхнипе куçа çапла курăнать-ши вăл? Кĕçĕр тата тепĕр вут куçĕ хутшăннă-мĕн: Муркаш çырми леш енче тĕмере, ялтан кăшт анатарах, кĕрлеттерсех вут çунать.

Анăраса ӳкес пекех хăранă Ивук сых ятне çӳлти турра, кепене, ырăсене, пихампара, пӳлĕхçе, хăрпана асăнать, вĕçĕмсĕрех сăхха персе пырать, çул çине çăкăр тĕпретсе тăкать. Эх, пĕрре пырса пăхасчĕ çав кăвайтсем патне, кам çунтарать-ши вĕсене? Кăнтăр çутипе унта нимĕн йĕрĕ те çук. Ивуксем икĕ хут та çитсе çаврăннă, анчах тĕттĕм пулать кăна — вут ялкăшма тытăнать. Юр кайса пĕтес чух пĕр çĕрте çунатчĕ, унтан иккĕмĕш кăвайт хыпса илчĕ. Халь акă тăватта çитнĕ. Вут çутинче çын мĕлкисем те — нимĕн те курăнмасть ĕнтĕ, çапах — çунаççĕ! Пĕр те пĕр шухăшласан ăна çынсем мар, тĕттĕм каçĕ хăй йăмăх хĕрлĕ вут куçĕсемпе кантур çине пăхса тăрать тейĕн çав. Ытти çынсем мĕнле-тĕр те, Ивук хăйне сунарçăсем хупăрласа илнĕ кашкăр пек туя пуçларĕ. Пур енче те хăрушлăх, сăнаса пăхакан хаяр куçсем, çĕкленĕ ал туйи.

Кĕç-вĕçех такам тĕттĕмрен ĕнсерен çавăрса тытассăн туйăнать, сехре хăпнипе Ивукăн çӳç-пуçĕ вирелле тăрса каять. Çакăнтан чĕрĕ юлас пулсан пĕтĕм атте пурлăхне шеллемĕттĕм, мĕн хушнă çавна туса парăттăм, никама кӳрентермĕттĕм тесе шухăшласа утать Ивук. («Çакăнтан чĕрĕ юлас пулсассăн» тесе вăл кĕçĕрхи çĕр пирки çех мар, пĕтĕм юлашки вăхăтра капланса килнĕ хăрушлăх çинчен калать.)

Шурчаран виç çухрăмри Кĕстерек ялĕнчен иртсен тин Ивука чун кĕнĕ пек пулчĕ. Вут куçĕсем хыçала тăрса юлчĕç. Халь ĕнтĕ таврара тĕксĕм хура каç та çурхи çил кăна. Тата Ивук. Вăл çĕрлехи çутçанталак витер вăрă пек йăпшăнса утса пырать. Тӳпене çумăр пĕлĕчĕсем хупăрласа илнĕ пулас, çăлтăрсем таçта пĕр хĕрринче кăна хăюсăррăн мĕлтлетеççĕ. Сывлăш чĕрĕ, çăра, алăпа тытсан алла лекессĕн туйăнать. Ура айĕнчи тăпра кунта, тĕме çинче, тăм пекех пирчесе ларнă-мĕн. Çул хыттине Ивук тикĕссинчен кăна сисет. Кăшт айккине пăрăнсанах урине тăпра муклашкисемпе хыт хура тĕмĕсем перĕнеççĕ.

Çапла çав, çул инçе Ивукăн. Инçе те хăрушă. Шупашкарĕ нимех те марччĕ-ха вăл, унта Ивук темиçе те пулса курнă. Пурăнса та пăхнă. Чипер чухне унта пĕр кун кайса çав кунах киле таврăнма пулать. Шупашкарта ашшĕ пĕлĕшĕсем те, хăйĕн юлташĕ те пур. Ивука шĕкĕр Шупашкар мар, пĕлмен Хусан хăратса тăрать. Таçтарах ларать ĕнтĕ вăл. Тата çыннисем те темлерех-çке унта. Ют хулара чĕлхи те темле çаврăнкалĕ ĕнтĕ. Шупашкарта перкелешме хăнăхнăччĕ-ха вăл. Çитменнине, кайма та Хусанне шывпа кăна каймалла пулать теççĕ. Çил тапрансан кимми-и унта, мĕн-и — çав ларса каймаллийĕ — шăтсан— пĕтрĕ пуç вара. Ну, ун вырăнне, инçе çĕр-шывран чĕрĕ пуççăнах таврăнсан, Ивук кулаваран та, унăн сивĕ сăнлă хитре арăмĕнчен те хăрасах тăмĕ. Тен, пурăна киле вăл хăй те... аслине тухĕ, ăçтан пĕлес ăна? Эрех ĕçмест вăл, тăрăшма пултарать. Чĕлхи те туратлă чĕлхех мар, çынна юрама та пĕлет. Ашшĕ ячĕ те усал ятах мар тес пулать. Мĕн кирлĕ пуçлăхсене юрас тесен? Нихçан та хирĕç ан кала, вĕсенчен ăслă пулма ан тăрăш. Çапсан тав ту, вăрçсан пуçна чиксе итлесе тăр. Çавă кăна. Ивук хырăмпа шусах тиеке çитрĕ-çке, мĕншĕн вăл малалла та ан ӳстĕр? Çав вут куçĕсене çех часрах сӳнтерсе пĕтересчĕ, вара пурте йĕркене кĕрĕччĕ, хăй вырăнне ларĕччĕ.

Вут çутисем хăрушă.

Ăна çакăнта кам та пулин килсе тытас пулсан Ивук, паллах, ухмаха перет. Чăваш ачи, кӳршĕ яла ĕçпе васкать, апла та капла... Пуринчен ытла паллаттарма юрамасть. Хĕнес килсен пĕрре-иккĕ çапкаласа илме те пултарĕç, хăямат çине, уншăн çынна нимех те пулмасть. Ивукăн хăйĕн те алли çӳлте.

Хутне те укçине çех туртса ан илччĕр.

Ивук пĕшкĕнсе ура тăлине тытса пăхать. 

— Ку хута эсĕ май килсен çар кĕпĕрнаттăрĕ аллинех тыттар, — терĕ ăна ĕнер кулава хăй патĕнче чей ĕçсе ларнă чухне, — Часрах салтаксем яччăр. Округран нимĕнле хыпар-хăнар та çук. Тен, вĕсем пирĕн хута та илмен пуль, чикмерисем? Тен, ăна тиекрен кăларнă Антун Акрамов ялсем тăрăх вуласа çӳрет? Салтаксем хальтерех килмесен пурсăмăр та пĕтетпĕр. Ăнлантар эс вĕсене каласа...

Çул анаталла кая пуçларĕ. Сылтăм енче пысăк хура мĕлке — çил арманĕ тăрса юлчĕ. Ивук çĕр çумне пĕшкĕнсе пăхрĕ, итлекелесе тăчĕ, анчах нимĕн те курмарĕ те, илтмерĕ те. Тата темиçе утăм çеç тунăччĕ, ăна сасартăк хыçалтан çавăрса тытрĕç. Ивук унăн ытамĕнчех варт пĕтĕрĕнсе çаврăнче те лăшт кайрĕ. Куна вăл хăй те кĕтмĕнччĕ.

— Палларăн-им? — терĕ Шахрун шăппăн.

Ивук айккинелле пăрăнса вăрттăн сурса пăрахрĕ, тутине сăхман çаннипе шăлчĕ.

— Ара, палламасăр. Эсĕ пĕрре чăмăртанипе çынна вĕлерме пултаратăн.

— Утса кил, кил санпа юнашар. Илтместĕн те илтместĕн.

— Асту, юнашарах утрăн пуль?

— Чăнах, ара. Пĕр анапӳ пек килтĕм пулĕ. Эсĕ пĕшкĕнсен эпĕ те пĕшкĕнсе ларатăп.

— Эпĕ курмарăм-çке сана? — текелесе юри вăхăт ирттерсе тăчĕ Ивук. Шахрун куçа курăнмасăр утса çӳреме пултарнине вăл тахçанах пĕлет.

— Ун вырăнне эпĕ лайăх куртăм, — терĕ Шахрун. — Пӳлĕннĕ пек, эсĕ темле йывăррăн сывласа килеттĕнччĕ. Мĕнле, хăрамарăн-и?

— Çакăнпа та хăрасан, — тесе шурă туйине çĕклесе кăтартрĕ Ивук. Халь ĕнтĕ вăл йăлтах лăпланса çитрĕ. — Эсĕ нумай кĕтрĕн-и мана?

— Тĕттĕм пулнăранпах çак таврашра çаврăнкаласа çӳрерĕм. Хырăм та выçрĕ. Пур-и санăн çимелли?

— Лашасем ăçта?

— Арманта. Хуçине арман йĕки ваннă тесе калама хушрăм. Халĕ вăл ӳсĕр выртать. Арăмĕ ĕнертенпех ялта тет.

— Мĕнле эс пит нумай калаçакан пулнă? — терĕ Ивук вĕчĕрхенсе.

Шахрун шăп пулчĕ. Вĕсем тĕттĕмре пĕр-пĕрин çине пăхса илчĕç. Шахрун çаврăнчĕ те арман патнелле утса кайрĕ. Кăшт итлекелесе тăрсан Ивук та унталлах танккарĕ.

Арман пӳртне кĕрсе хăйă çутрĕç. Пĕчĕк пӳртĕн пĕртен-пĕр чӳречи уялла тухать-мĕн, ăна та пулин кивĕ кĕрĕкпе хупласа хунă. Ивук хăйĕн ăшĕнче Шахруна мухтаса илчĕ те ун çине тепре сăнаса пахрĕ.

Шахрун тутине кулнă пек туса сарса ячĕ.

— Эсĕ мĕн елпĕрсе тăратăн? — тесе сасартăк тилĕрсе кайрĕ Ивук.— Çын кунта çĕрĕ-çĕрĕпех çывăрмасть, çуран утса çӳрет, вилес пек ывăннă... Вăл пур...

— Эпĕ хамăр ялсене куртăм, — терĕ Шахрун çаплах кулнă пек епресе.

Те хăйă тĕтĕмĕ кĕнипе Ивук куçне мăч-мăч-мăч хупса илчĕ, каялла çаврăнса пăхмасăрах вăрăм сак çине ларчĕ.

— Хăвăр ялсене? Вара мĕскер?

— Лашапа таçтан таврăнатчĕ. Паллаштартăм та — тарма шутларĕ... Хама хĕнекеннисенчен пĕриех пулнă-мĕн.

Ивук çăм шлепкине сак çине пăрахрĕ.

— Каласа пĕтер часрах, ан тăс!

— Эп пĕтертĕм, — терĕ Шахрун лăпкăн, ытарлăн. Вăл пĕртен-пĕр куçне ялкăштарса Ивук сăмси умнех кĕтеслĕ-кĕтеслĕ кистен илсе пычĕ, пĕр кĕтессине хытса ларнă хура çӳç пайăркине кăтартрĕ. Ивук сасартăк ăш хăпарнине туйрĕ. Шахрун пичĕ урлах ярт уççăн пушă йĕрĕ хĕп-хĕрлĕ палăрса тăрать. Кистен аврине хытă чăмăртаса тытнипе унăн алли шурса кайнă.

Чĕтреве ернĕ Ивук пăвăнса ларнă пек пулчĕ.

— Эп сана пĕрре-пĕрре... çывăрнă чух пуртăпа касатăп, — терĕ вăл, çак хушăра вилсе чĕрĕлнĕскер, хăйсен тарçи çине сехĕрленсе те кураймасăр пăхса, — е тыттарса яратăп.

— Тахçанах пĕлетĕп эп сан кăмăлна, — çăмăллăнах килĕшрĕ унпа Шахрун. — Анчах касма пултараймастăн эсĕ, мĕншĕн тесен хăравçă. Сутма, вăрттăн тыттарса яма — каллех хăрушă...

— Санран, шуйттан кĕвентинчен, вăрă-хурахран, хăраса тăрăп-и? Тепĕр куçна чиксе шăтарсан эсĕ хăвах шурлăха кĕрсе ӳксе вилетĕн. Йытă та çимест сан пек ирсĕре, кĕлмĕçе...

— Хăратăн тыттарса яма, — хăйĕннех печĕ Шахрун. — Мĕншĕн тесен пире виçсĕмĕре те пĕр кантрапа çыхнă. Пĕрне çаксан, сухан мăйи пек, виçсĕмĕр те пăр каштаран çакăнатпăр.

— Мана санпа юнашар çакаççĕ-и? Мĕншĕн вара вăл?

— Аçу мĕнле пуйнине пĕлетĕн-и?

— Сутă тунипе, ара...

— Эс ăна ытти çынсене суй, Ивук. Эпир унпа иксĕмĕр Чикмере пĕр пуян майрана пусрăмăр. Укçи йăлтах аçунта, эпĕ çур пусне те илмерĕм.

Ивук таппа çакланнă йĕке хӳре пек ăшаланма тытăнчĕ. Вăл пĕрре шурса-кăвакарса, тепре хĕрелсе кайрĕ, макăрма хăтланнă пек тутине пăрчĕ, кĕпе çухине пушатрĕ...

— Вăл енне кайсан мана атте те кирлĕ мар...

— Эсĕ ăçуна кирлĕ-çке. Тата эсĕ ху та Яриле старике тирпейлеме пулăшрăн. Ухтиванне те айăпсăрах мăшкăл кăтартрăн... Тепĕр тесен аçу укçисĕр сана тиеке мар, сысна кĕтӳçне те илместчĕç.

Пĕр хушă пĕчĕк пӳртре Ивук тăвăррăн сывлани те Шахрун хăй чикки патĕнче мăшăлтатни çех илтĕнсе тăчĕ. Унтан çĕнĕ хăйă çатăртатса хыпса илчĕ.

— Мĕншĕн çыхлантăм эпĕ санпа, — терĕ Ивук ĕшеннĕ сасăпа хуллен. — Пĕтĕм ĕçе пăсрăн вĕт ĕнтĕ. Кĕçех ак йĕрлеме тухĕç. Ун пеккине пĕччен чухне тума çукчĕ-и сан?

— Ним те пăсăлмасть, — çĕрелле пăхса мăкăртатрĕ Шахрун. Вăл тăмасăрах кистенне сăхманĕн сулахай кĕсйине чикрĕ те çаккине пилĕк хушшине хĕстерчĕ. — Çул вăрăм, çĕрле, таçта вĕлернĕ-ха ăна вăррисем.

— Вăррисем?

— Ара, укçа çаратма вĕлернĕ вĕт ăна.

— Ăнланатăп, нумайччĕ-и укçи?

— Икĕ тенкĕ. — Шахрун пӳрнисем çине лач сурчĕ те питĕнчи хĕрлĕ йĕре сĕрчĕ. — Кĕсйисене эпĕ йăлтах тавăрса тухрăм, хăрамалли çук.

— Эсĕ ман сăмаха ăнланмастăн, — терĕ Ивук ни тарăхнă, ни ӳпкелешнĕ сасăпа. Куçĕсем çеç унăн çуйханнă кăмăлне палăртса ним çинче чарăнса тăма пĕлмерĕç. Юлашкинчен вăл Шахрунăн усăнчăк хулĕ чĕтренине асăрхарĕ. — Тăхта-ха, мĕн пулчĕ сана?

— Кивĕ сурана хускатрăм пулмалла.

— Эсĕ ман сăмаха ăнланмастăн. Кантурти служба маншăн сан ĕçӳнтен паха. Мĕн те пулин тумалла пулсан эс ăна ху тĕллĕн ту, пире ан хутăштар, ан пĕлтер. Эсĕ ху тĕллĕн, эпĕр — хамăр...

— Аха, ăнланатăп, — терĕ те Шахрун, хĕртнĕ пăшатанпа тĕлленĕ пек, пĕртен-пĕр куçне Ивук çине тĕллерĕ. — Хăвăра кирлĕ чухне — тархасшăнччĕ, халĕ — куçăм ан куртăр-и? Çук, пулмасть ун пек. Пĕр ĕç пире пĕр çĕре çыхнă — пĕрлех пурăнар. Санăн — кантурта çырасси, манăн — хамăн ĕç. Эс мана хӳтĕлен, эп — сана.

— Ну, çитет палкаса ларма. Кĕçех тул çутăлать ĕнтĕ. Тытса тух лашасене.

— Тум-тирне улăштарса тăхăнмастăн-и?

— Пырĕ хулана çитиччен. Пур пĕрех лӳчĕркенет.

Шахрун сак çинчи хăйă купине кăмака хушăкне илсе хучĕ, çунаканнине пӳрнипе пусса сӳнтерчĕ. Вĕсем шăппăн картишне тухрĕç. Шахрун Ивука лаши çине утланма пулăшрĕ те хăй малтан юрттарчĕ. Ивук куншăн çилленмелле-ши, çилленмелле мар-ши текелесе пынă хушăра вĕсем ял тĕлне çитрĕç. Шахрун яла кĕмерĕ, анкартисем хыçĕпе кайрĕ.

   Шахрунпа лашисене Ивук ашшĕ кĕрекен хваттере, пасар çывăхĕнчи пĕр çурта, хăварчĕ те хăйпе пĕрле вĕреннĕ юлташне шырама тухса чупрĕ. Малтанхи çуртра ун çине путек пек кăтра йытă сиксе ларчĕ. Юрать, хуçа майри вăхăтра тухма ĕлкĕрчĕ. Иккĕмĕш килĕнче ăна картишне те кĕртмерĕç. Шăпăр тытса тăракан сухаллă старик тӳрех ун çулне пӳлсе хучĕ.

— Ыйткалакансене кĕртме хушман, — терĕ вăл кĕскен.

Ивук тарăхса кайрĕ.

— Но, но! Ытлашши ан сӳпĕлтет эсĕ! Уç алăкна.

Старик текех калаçасшăн та пулмарĕ. Ивук ăна сирсе ярсах картишнелле кĕресшĕнччĕ, хăй мĕн тăхăнса килнине, хăй ялта мар, хулара иккенне аса илчĕ те шăпах пӳлчĕ.

— Ку хутаçра манăн леш мĕн... тăхăнмалли. Сирĕнле — мундир пулать. Тум-тир, — вырăсла сăмахсене аран-аран тупкаласа ăнлантарма хăтланчĕ вăл.

— Тум-тир те сутăн илместпĕр.

— Хама валли... тăхăнма. Эпĕ юлташа... Петĕре шыратăп. Пĕрле вĕреннĕччĕ. Çакăнта пурăнать терĕç.

— Чăваш-и? ,

— Ĕлĕк чăвашчĕ. Халĕ пĕлместĕп. Пĕр çула яхăн курман та... Хушамачĕ унăн Иванов. Иванов Петр.

— Куçнă вăл кунтан.

— Ăçта пурăнать-ши халь?

Сив турă пек хаяррăн пăхкаласа тăракан шăпăрлă старик аллине кăна сулчĕ.

— Иртсе кай часрах! Калаçса тăма вăхăт çук манăн!

Ивук хĕвĕнчен укçа енчĕкĕ кăларчĕ те старик çумĕнчи тенкел çине вунă пус хучĕ. Старик салтак пек яшт тӳрленсе тăчĕ. Шăпăрĕ çĕре ӳкрĕ.

— Ав çав çуртра пурăнать, — терĕ вăл урам урлă кăтартса. — Ку урам хĕрринче мар, шалта тепĕр çурт пур. Пахчара ларать. Атя, хам ертсе каям... Чăваш пулсан та ăслă ачаччĕ Иванов, ăна-кăна чухлатчĕ. Вăл темшĕн хуçа майрипе килĕштереймерĕ. Хам пулсан эп ăна... хăть те виçĕ çул пурăн. Ак çакăнта, çав садра лараканнинче. Вăл тарçăсен пӳрчĕ шутланать. Господасем пысăккинче пурăнаççĕ. Çапла... Тархасшăн, тархасшăн. Юрĕ. Тавтапуç. Иванов господина эп хисеплени çинчен каласа парăр...

Ивук ун сăмахĕсене итлесе пĕтереймерĕ, чупнă пекех картишне кĕрсе кайрĕ. Пӳртре ăна кĕпе çуса тăракан ватă хĕрарăм кăмака хыçне тĕллесе кăтартрĕ. Куçĕ çурма тĕттĕме хăнăхса çитсен Ивук унталла ярса пусрĕ те путмар çинче выртакан юлташне ыталаса илчĕ.

— Аранах шыраса тупрăм сана. Мĕн эс тăп-тăр кăнтăр кунĕнче çывăрма кĕрсе выртнă?

— Ку эсĕ пултăн-и, Иван? Кĕрсе выртма мар, эпĕ тăман та-ха паян.

— Тăман?! Ан тĕлĕнтер! Кĕçех каç пулать те... Тен, чирленĕ пуль эсĕ?

— Çук, чирлемен. Паян вырăс эрни кунĕ вĕт. Службăна каймалла мар.

— Вара кунĕпех çывăрмалла-и?

— Çывăрсан хырăм выçмасть.

— Э-э, акă мĕскер, — тесе Ивук вырăн çине тӳрленсе ларчĕ. — Укçа çук пуль-çке?

— Эсĕ вăл сăмаха питех ан асăн-ха, — терĕ ăна юлташĕ шăппăн. — Çынсен хăлхисем шăтăк, ăнланма пултараççĕ. Ахаль те эпĕ хваттершĕн икĕ уйăх тӳлемен ĕнтĕ. Ытти çĕртен те çавăншăнах хӳтерсе кăларса ячĕç. Нухрат тейĕпĕр.

— Нухрат-и унта, мĕн-и... Ну-кă, тух-ха çутта, пăхам, мĕнле пулса кайнă эсĕ хулара пурăнса, — тесе Ивук юлташне аллинчен тытса сетерĕ пуçларĕ. Пӳлĕм варрине çӳлелле ӳссе кайнă пуçлă шĕвĕр каччă тухса тăчĕ. Вăл Ивукпа пĕр çулаллах, анчах унран çӳллĕ, ырхан. Пичĕ тăрăхла, çӳçĕ хура та хытă. Вăл йăваш кăмăллă пулас, пăрунни пек пысăк куçĕсемпе çынсем çине уççăн та ĕненсе пăхать, йăл та йăл кулкалать. Авăнса кĕнĕ пĕчĕк сăмси унăн темле хăюсăррăн курăнса ларать.

Ку ача хĕллесенче хытă шăнать пулмалла.

Ивук ăна пуç тӳпинчен пуçласа ура тупанне çити пăхса тухрĕ те савăнса çурăмĕнчен лăп-лăп-лăп çупăрларĕ.

— Çук, нимех те улшăнман. Сăну çех кăшт шуранкарах пек. Тен, вăл тĕттĕм çĕрте çывăрнăран пуль? Ну, тăхăн часрах, эрех ĕçме каятпăр.

— Тен, апат çиме тесшĕнччĕ пуль эсĕ?

— Çук, эрех пехлетпĕр. Паян çул тăршшĕпех çавăн çинчен шухăшласа килтĕм. Ĕçер-ха пĕрре ӳсĕрĕличчен.

— Сирĕн енче çакăн пек çĕтĕк-çатăксен те укçа пур-и вара?

— Э-э, тĕрĕс калатăн, Петĕр. Халех улăштарса тăхăнатăп. Эп ăна çĕнни çул çинче лӳчĕркенесрен çапла тăхăнса килтĕм. Хуçа майрине хуш-ха эсĕ ман кĕпе-йĕме якатма. Эй, инке... тăхлачă темелле-и, çаксене якатса пар-ха мана. Укçа тӳлетĕп...

— Ăçта кайăпăр вара эпĕр?

— Пĕр-пĕр трахтире, ара.

— Унта хăрушăрах мар-и, Иван? Тен, лавккана чупса кайса мĕн те пулин киле илсе килем?

— Укçа пур çинчех, вăрă пек, кăмака хыçĕнче ĕçсе ларас-и?!

— Вăл çаплине çапла та-ха, мăшкăлласа пĕтересрен хăратăп эпĕ. Вырăс эрни кунĕ ӳсĕрсем нумай пулаççĕ.

— Эпĕр хамăр та ӳсĕрĕлĕпĕр. Мĕн тесе мăшкăллĕç вара пиртен?

— Ара, чăвашран мĕн тесе мăшкăлласси паллă ĕнтĕ. Чăваш, Василь Ванăч, тем те пĕр. Чĕрре кĕрсен хĕнеме те ӳркенсе тăмĕç.

— Эпĕр хамăра паллаттармăпăр, Петĕр. Çын хушшинче такам темле халăх унта. Укçа пур пирĕн.

— Манăн вырăсла питех тухмасть çав. Хулара виçĕ çула яхăн пурăнатăп ĕнтĕ, чĕлхе пур пĕрех такăнать.

— Эпĕ аптрасах каякан марччĕ-ха... Чăвашла сахалтарах калаçмалла ăна, вара часрах вĕренетĕн.

Ивук тумланнине кура унăн юлташĕ те кăмака хыçне чăмрĕ, васкасах тăхăнма тытăнчĕ. Унтан вăл сасартăк чӳрече патне чупса тухрĕ, пĕчĕк тĕкĕр татки çине пăхса илчĕ.

— Çук, нимĕн те тухмасть, Иван, — терĕ вăл хуйхăллăн.

— Мĕн тата?

— Эпĕ чăвашĕ паллă. Пăх-халĕ тĕкĕр çине.

— Ара, эп ăна тĕкĕрсĕр те куратăп-ха. Палли чăн та паллă ĕнтĕ. Мĕн тăвăпăр эппин?

— Тем тумалла-çке ĕнтĕ. Тен, килтех ĕçĕпĕр?

— Манăн трахтирех каяс килетчĕ. Пĕрре чунăман çунаттине сарса курам тенĕччĕ... Чăвашĕ паллă пулсан та, эс пур пĕрех лайăх юлташ, Петĕр.

— Тăхта-ха, тен, эпĕр пĕр-пĕр турккă пулăпăр?

— Мĕн вăл — турккă?

— Курман-и, пасарсенче темле çырласем сутаççĕ? Пуçĕсене ура тăли чĕркенĕ. Вĕсем таçтан Атăл тăрăх хăпараççĕ тет.

— Ан асăн-ха Атăлне, Петĕр. Ыран каймалли çинчен аса илсенех, çӳç-пуç вирелле тăрать... Пĕр каçлăха та пулин манар ун çинчен. Мĕн тумалла турккă пулас тесен?

— Ура тăли тупмалла.

— Ура тăлиех мар пуль ĕнтĕ, пĕр-пĕр сурпан пуль. Е ал шăлли-и?

— Ну, ал шăлли те юрĕ эппин.

— Пĕр сăмах та пулин пĕлетĕн-и эсĕ турккăлла?

— Вĕсем хăйсем те пĕлмеççĕ пулмалла, Иван. Пĕр сăмахне те ăнланса юлма çук. Шутсăр хăвăрт калаçаççĕ.

Кантуртан парса янă хутне Ивук шалти кĕсйине тирпейлесе чикрĕ. Укçине те çавăнта куçарчĕ. Вĕсем картишне тухрĕç. Иккĕшĕ те пуçĕсене шап-шурă ал шăлли чĕркенĕ. Çутта тухнă-тухманах çанни çинчен Ивук пĕр хăнкăла тытса илчĕ.

— Ку мĕ-ĕн?

— Ара, курмастăн-им — хăнкăла?

— Турккăсен хăнкăла та пур тет-и?

— Ку уншăн мар ĕнтĕ, эс чипер калаç-ха. Ман путмар таврашĕнче хăнкăла нумай.

— Мĕнле чăтатăн эс вĕсене? Эп пулсан çывăраяс çук хăть.

— Хăнăхнă та — пырать. Малтанах кăткă тĕми çинче выртнă пекех туйăнатчĕ, Манăн ачаш ӳт те, юратаççĕ вĕсем мана. Ăшăтсанах сада тухатăп çывăрма... — текелесе картиш алăк хăлăпĕнчен тытнăччĕ кăна Петĕр — тăпах чарăнса тăчĕ. — Чим-ха, ача, эпĕр калаçса татăлаймарăмăр. Хăшĕ пиртен асли, хăшĕ кĕçенни?

— Ара, паллă ĕнтĕ: эпĕ хуçи, эсĕ тарçи.

— Эпĕ те çапла шутланăччĕ çав. Тата — эпĕр хăш пӳлĕмне кĕрĕпĕр? Кашни трахтиртех улпут-хуçасем валли уйрăм пӳлĕм пулать теççĕ. Тулти пӳртĕнче, пырса кĕрсессĕнех, ахаль çынсем ĕçсе çиеççĕ тет, шалта ăçта та пулин — господасем.

— Закон тăрăх, эсĕ тулти пӳртĕнче, эпĕ шалта пулмалла ĕнтĕ. Анчах манăн шутсăр калаçса ларас килет-çке?

— Манăн та пуплес килет çав. Тата — çиес килет.

— Юрĕ, эпĕр пĕрлех ларăпăр. Эсĕ манăн приказчик, эпĕ — купца тет. Халĕ ытларах калаçса юл та лере калаçмасăр та чăтăпăр. Çынсем çук чухне шавлă вăхăтра çеç перкелешсе илĕпĕр.

Çамрăксем картишĕнчен тухрĕç.

Пуçĕсене ал шăлли çыхнă икĕ çын урампа пĕр-пĕрин хыçĕнчен чынлăн утса аннине паçăрхи старик тĕлĕнсе пăхса юлчĕ.

Хурсем пек çаплах пĕр-пĕрин хыççăн утса — Ивук малта, ун хыçĕнче Петĕр — вĕсем пасарти трактире пырса кĕчĕç. Пасар саланса пĕтсен, каç пуличчен пĕр сехет çурă е икĕ сехет хушши, трактирсемпе хупахсенче те çын сахалланать. Кăнтăрла ĕçсе супни вăл вăхăтра тăна кĕрсе выртать-ха, каçпала укçа ăçтан тупасси çинчен пуçне ватать, çамрăксем урама тухма ĕлкĕреймен. Çавăнпа ку трактирте те çын çукпа пĕрехчĕ. Пысăк пӳлĕмĕн тĕттĕм кĕтессинче çех пĕр-ик мĕлке тĕлĕрсе ларатчĕç. Стойка хушшинчи ыйхăллă этем, пĕр вăтăрсене çитнĕскер, те хуçи, те унта ĕçлекенскер, çамрăксене çывăхри пушă сĕтелсем еннелле пуçне сулса кăтартрĕ. Анчах Ивук унталла çаврăнса та пăхмарĕ. Вĕсем тĕпелелле иртрĕç те алăк вырăнне çакса янă пасар витĕнкĕçне карт сирчĕç — апат-çимĕç хатĕрлекен кĕтес пулчĕ. Теприне уçрĕç, — ку шăп кăна хайхи Петĕр калакан улпут пӳлĕмĕ-мĕн. Вăл лешинчен чылай пĕчĕккĕ, анчах çутă, таси те тасарах, урайне сăрланă. Сĕтелсем çинче çитĕсем, чĕлĕм тĕпĕсем-мĕнсем пăрахма тиркĕсем лартса панă. Стена çинче ӳкерчĕк пур — хулăм купарчаллă арçынпа хытанка майра ташлаççĕ.

Ивукпа унăн юлташĕ чӳрече патне çурăмпа кайса ларчĕç. Капла сăн-питсем питех курăнмаççĕ, çĕнĕрен килсе кĕрекенсене те çийĕнчех асăрхама пулать.

Пӳлĕме паçăрхи ыйхăллă этем килсе кĕчĕ. Пĕр сăнне улăштарса тепĕр сăн тăхăннă пекех, халĕ вăл çав тери тутлăн пăхкалать. Ал шăллине алли урлă çакса янă, çийĕнче — шурă пиншак.

— Сире валли мĕн илсе килес? — тесе ыйтрĕ вăл, чĕлхи çакланса ларнă пек, юлашки «с» сас палли çине пусăмласа.

Ивук аллипе эрех ĕçнĕ пек туса кăтартрĕ те икĕ пӳрнине çĕклерĕ.

— Мĕнлине-с? — терĕ этем.

Çамрăксем аптра юлчĕç. Петĕр халиччен нимĕнлине те ĕçсе курман иккен. Ивукĕ ĕçкеленĕ, анчах ячĕсене пĕлмест.

— Тен, коньяк?

Ивук унпа килĕшсе пуçне сулчĕ.

Трактирте ĕçлекен кусене чĕлхесĕрсем терĕ курăнать, тепре кăлин пăхрĕ те икĕ черкке коньяк илсе килсе пачĕ! Çамрăксем эрехне шалт ĕçсе ячĕç те кăшт çех авăнса анмарĕç. Петĕр куçĕнчен вут-хĕм сирпĕнсе тухрĕ. Ивук та хăйне пĕр ывăç кăвар çăтса янă пекех туйрĕ. Çыртма килсе хунă лимон таткине вĕсем тĕкĕнмерĕç те.

Этем «турккăсем» çине тĕлĕнерех пăхса илчĕ те: «Тата мĕн парас?» — терĕ. Ивук эрех черкки çине тĕллесе кăтартрĕ.

— Мĕнлине?

Текех самах чĕнмесĕр ларма майĕ çуккипе Ивук аллине сулчĕ.

— Мĕнли пур, çавна-с! Пурне те! Çĕр хут ыйтса тăмаççĕ ăна.

— Пирĕн темĕнли те пур-с, — терĕ тутлă сăнлă çын тĕлĕнсе.

— Сăмахран?..

— Шампански, романея, кизлярка, икĕ хут юхтарнă бордо, калемпĕр эрехĕ... Хăшне илсе килме хушатăр?

— Пурне те тесе каларăм пуль эп сана?!

Çамрăксем энĕç курăк эрехне ĕçрĕç. Кунтан чăн та: улăх курăкĕ шăршиех кĕрет-мĕн. Унтан шампанскине тутанса пăхрĕç. Ку вара кăвасран та усалтарахскер пулчĕ...

Пуçĕнчен шалçапа çапса анăратнă пек пулса кайнă Петĕр тутă сăнлă этеме иккĕллĕ, унтан виççĕллĕ кура пуçларĕ. Вĕсем шавланипе кухньăран хĕрарăмсем чупса тухрĕç. Пысăк пӳлĕмĕн тĕттĕм кĕтессинче ларакансем хускалчĕç. Вăхăт нумайта иртмерĕ, «турккăсем» çине çĕр те пĕр куç тĕлĕнсе пăхма тытăнчĕ...

Мĕн те пулин пуласран хăраса ӳкнĕ трактир хуçи Ивука хут татки кĕрсе тыттарчĕ.

— Ку мĕн?— терĕ Ивук.

— Счет. Укçа тӳлемелли-с.

— Эсĕ манăн укçа çук пулĕ тетĕн-и? Эп ăçта кайма тухнине пĕлетĕн-и эсĕ? — тесе Ивук шалти кĕсйинчен пакетне кăларса силлерĕ. — Эпĕ патшалăх ĕçĕпе çӳретĕп. Хусана çар кĕпĕрнаттăрĕ патне чĕнеççĕ, во. Эпĕ вăхăтра çитмесен ялсенче пăлхавăр тапранма пултарать.

— Пулĕ, ара, пулĕ. Пирĕн йĕрки çавнашкал та...

— Манăн кăмăл тулмарĕ те, ăна мĕн тăвăпăр эппин?

— Кăмăлне тултарма тăрăшăпăр-ха, пирĕн ĕçĕ çава. Тен, çимелли парас сире?

Хĕремесленсе кайнă Ивук пуçĕнчи ал шăллине сӳсе пăрахрĕ те юлташне ыталаса илчĕ.

— Э, чăнах та-çке! Эпĕ те çав, маннă пашалу. Мĕн çиес тенĕччĕ-ха эпĕр, Петĕр?

Вăл хăй сисмесĕрех чавашла калаçса кайрĕ. Алчăраса пăхса ларакан Петĕр ӳкесрен сĕтеле çавăрса тытнă.

— Темĕн пур-çке вĕсен? Ил мĕн те пулин. Халь манăн хырăм выçни те иртсе карĕ ĕнтĕ.

— Эй, шампа, мĕн пур сирĕн çимелли?

— Ахалех кӳрентеретĕр-с.

— Мĕн?!

— Эп нимех те шарламарăм пулас?

— Эпĕ пуриншĕн те укçа тӳлетĕп, çавна ан ман.

— Тавтапуç-с.

— Çимелли илсе кил!

— Мĕн парас-ши ыр кăмăллă господасене?

— Мĕн пур-ха сирĕн?

— Сысна çури, пулă, колбаса, чăх, пĕвер, пăру какайĕ, пулă шӳрпи, кулебяка...

— Кулебяка илсе кил!

— Мĕн амакĕ вăл — кулебяка тенн? — ыйтрĕ юлташĕ Ивукран.

— Мурĕ пĕлет-и? Илсе килсен курăпăр-ха. Паян йăлтах пĕлменнисене ас тивсе курар... Лайăх сирĕн кунта, Петĕр, лăпкă. Ни юнаса хăратакансем, ни пăлхав тума хатĕрленекенсем çук. Эпĕр йĕри-тавра çех пăхкаласа çӳретпĕр.

— Кунта салтаксем нумай-çке. Кăшт ашкăнсанах касамата сĕтĕрсе каяççĕ.

Вĕсен умне хытса кайнă кукăль таткисем пырса хучĕç. Ивук çыртса пăхрĕ — шăл витмест. Вăл икĕ татăкне те юлташне тĕксе пачĕ.

— Çи, Петĕр!

Çакна вăл юлташне мăшкăллас тесе мар, хăйне пысăка хурса та мар, юна юлнă ашшĕ йăлипе хăтланчĕ. Петĕр те кӳренмерĕ. Вăл пĕр татăкне тытрĕ те тахçанччен кăшласа ларчĕ. Ана курмалăх Ивук та çиме тытăнчĕ.

Кукăль пĕтнĕ çĕре вĕсем кăштах уçăлнă пек пулчĕç.

— Тата мĕн çийĕпĕр? — терĕ Петĕр.

— Тен, шăрттан ыйтса пăхар? — сĕнчĕ Ивук. — Ку апат ман чĕре патне пымарĕ. Эй, хуçи, шăрттан илсе килсе пар!

— Çук çав пирĕн ун пек япала.

— Эппин, яшка çитер.

— Пулă шӳрпи çиме кăмăл тумастăр-и? Господасем яланах пулă шӳрпи пĕçерттереççĕ.

— Нумай калаçатăн, этем. Илсе кил часрах! Асту, вĕри пултăр та тутлă пултăр! Атту укçа тӳлеместĕп.

Ивук хăпартланнăçемĕн трактирте ĕçлекен йăвашланса, чĕмсĕрленсе пычĕ, тутлăран тутлă пăха пуçларĕ. Шӳрпине пысăк хура куçлă çинçешке хĕрача кӳрсе пачĕ. Вăл купарчине пăркаласа çӳресе сĕтел çиттисене тӳрлеткелерĕ те чакак пек йăлт та ялт каччăсем çине пăхкаласа илчĕ.

— Эпĕр арçыннине туять, — терĕ Ивук вăл тухса кайсан.

— Çук, вăл эсĕ укçаллине туять, — тӳрлетрĕ ăна юлташĕ.

Пулă шӳрпине вĕсем юратсах çисе ячĕç, тата ытларах уçăлчĕç. Ивук татах ĕçмелли илесшĕнччĕ, Петĕр чарчĕ. Укçине илме хура куçлă хитре хĕр килчĕ.

— Тăватă тенкĕ те тăхăр вунă пус, — пĕлтерчĕ вăл кулкаласа.

Хуçи пулнă пулсан Ивук сахалтан та пĕрер тенкĕ чакарттаратчĕ. Халĕ вăл хĕре куçĕнчен чăр пăхса илчĕ те темшĕн шурса кайрĕ, пĕр сăмах каламасăрах ăна пилĕк тенкĕ хут укçа кăларса тыттарчĕ.

Тулта каç енне сулăннă-мĕн. Çурхи вăйсăр хĕвел тӳпен пĕр хĕррине кайса усăннă та çуртсен тăррипе çеç чалăшшăн çутатать. Çулçă кăларма ĕлкĕреймен йăмрасем тăрринче кураксем шавлаççĕ. Темиçе хĕрарăм пасар вырăнне шăлма тухнă. Вĕсен аллинчи шăпăр хресчен ĕçне тунсăхланă Петĕре йĕтем шăлакансен аллинчи çулăксене аса илтерет.

Çуркуннепе çулла Шупашкар çыннисем хăйсен вăхăтне пуринчен ытла Атăл хĕрринче ирттерме юратаççĕ. Анчах унта хитришĕн мар, ниçта кайма çуккипе аптраса çынсене курма та хăйсене кăтартма тухаççĕ пулмалла, мĕншĕн тесен Атăл хĕррине çитнĕ-çитменех шыв еннелле çурăмпа çаврăнса тăраççĕ те хула çине пăхса хĕвел çаврăнăш катма пикенеççĕ. Те йĕри-тавра вăрман нумайран, хулара сад çук, анчах йывăçсем çителĕклĕ. Чăваш ялĕсенчи пекех, Шупашкар çырми ик енне йăмра чĕртсе тултарнă. Пристаньрен тăварах вăрман сăмсахĕ курăнать. Хула çӳл вĕçĕнчи çăва та вăрман пекех пулса кайнă.

Çутçанталăка юратакансем шăматкун каçалапа вăлтасемпе те атма-сĕрекесемпе йăлăма çĕр выртмалла каçаççĕ. Вара унта çĕрĕпех кăвайт çунать, кайăк кăвакалĕсем нартлатни илтĕнет. Кайăк кăвакалĕсем тепĕр чухне хула тĕлĕнче те пайтах явăнса çӳреççĕ.

Халăх çӳремелли вырăнсем хулара татах та пур: хупах, чиркӳ. Чиркĕвĕсем Шупашкарта вунпиллĕке яхăн, пурте Атăл çывăхне вырнаçнă. Чан çапса ярсан хăнăхман çыннăн хăлхи хупланса ларать. «Сахал çынлă мĕскĕн Шупашкар чансем тĕлĕшĕнчен Лондонпа Парижран ирттерет», — тесе тăрăхласа çырса хунă Кĕтерне патша 1772 çулта шĕкĕр хуламăрта пулнă хыççăн.

Çулла хула çыннисем чиркӳсенче пăчăхса тăрасшăнах мар. Хупахĕсем хĕлле пушăрах. Çулла вĕсенче Атăл çине ĕçлеме килекенсем шавлаççĕ.



Ивукпа Петĕр Атăл хĕррине çитсе курма шут тытрĕç. Алшăллийĕсене иккĕшĕ те трактире пăрахса хăварнă. Çӳçĕсем тăрмаланчăк, хăйсем хĕп-хĕрлĕ. Ивук иртен-çӳренсене тыта-тыта чарма хăтланать, чăвашла та вырăсла кăшкăрашать.

Шупашкар çырми урлă каçсан вĕсем пулă пек яка кĕлеткеллĕ икĕ çамрăк манашкăна тĕл пулчĕç.

— Хитри хитре те, тăп-тăр ухмахсем çа-ав, сая кайса пурăнаççĕ, — тесе шеллесе пăхса ăсатса ячĕ вĕсене Ивук.

Петĕрĕн хăйĕн шухăшĕ.

— Манăн халь ялта пуласчĕ, — тет вăл хула урамĕпе пылчăк çăрса пырса. — Кĕçех ак суха патне тухмалла, вăрлăх тупса хатĕрлемелле. Шăллăм выльăх çитерме тухрĕ пуль ĕнтĕ. Уйра ăшă, уçă, симĕс. Ни чĕлĕм тĕтĕмĕ касмасть сан ăшна, ни ятлаçакан çук. Кăçал тыр-пул ăнсан кĕркуннепе авланса яма та пулать... Эсĕ ĕçрен таврăннă çĕре арăму уйран уçласа хурать, çĕрулми пĕçерсе хатĕрлет. Ăшă уйран маншăн пылтан та паха, — тет Петĕр тĕлĕкри пек çемçен кулса. — Ăшă уйран, вĕри çĕрулми... Пыл пĕрре-иккĕ çисен йăлăхтарать, куна эпĕ эрни-эрнипе çиме пултаратăп. Мĕн тăвас тен эсĕ — чăваш хырăмĕ-çке.

Ивук та кулкаласа юлташне куçĕнчен пăхать.

— Тăраниччен çиеймерĕн пулмалла эс паçăр. Ытла тутлăн калаçса пыратăн. Атя, тепĕр трактире кĕрсе тухар, э?

— Хула апачĕпе эп пур пĕрех тăранаймастăп. Пĕрехмаях выçă.

— Эсĕ миçе тенкĕ илетĕн, Петĕр?

— Утмăл тенкĕ.

— Уйăхне-и?!

— Уйăхне сана, кĕтсех тăр. Çулталăкне. Тиллит-тиллит Тимахвинни пекех. Çав укçапах апат çиес пулать, тум-тир те илмелле, хваттер укçи те тӳлемелле.

— Службăра тупăнмасть-и укçа? Килен-каянсем вăрттăн-карттăн тыттараканччĕ-çке?

— Эпĕ вĕсене хăрах куçпа та кураймастăп. Манăн пĕтĕм ĕçĕм те — аслăраххисем хăртаса тултарнине таса хут çине куçарса çырасси кăна. Йăнăш тусан тепĕр хут куçарса çырма киле парса яраççĕ. Атте пулăшасшăн мар. Ялта хăй мухтанса çӳрет тет, ман ывăл хулара пурăнать тесе калать тет. Эпĕ кунта мăшкăл тӳсетĕп. Тĕлĕкре те усал саспаллисем çеç кура пуçларăм ĕнтĕ.

Ивук шухăша кайса юлташĕ çине пăхса илчĕ.

— Итле-ха, Петĕр, атя ун пирки калаçар мар, э? Эсĕ ан çиллен те, мана вăл япаласем йăлăхтарса çитерчĕç. Хамран хам аслăрах пулма хăтланса çӳренисем, темскер сиксе тухасса кĕтни... пурнăç мар! Каларăм-çке, ялта шутсăр хăрушă халь. Хăямата йăлтах! Паян ман просто хам пек пулас килет. Мĕнле пур — çавăн пек. Пĕр ултавсăр та суя сăн-питсĕр. Кассан турпас, калаçсан сăмах тет. Калас пулсан, манăн та темĕн те пур вăл, Петĕр. Иртнĕ каç мана пĕр хурах пĕлтерчĕ... Эпĕ ăна хам та сиснĕ те сисессе, çапах апла мар пуль тенĕччĕ... Ун пек усала, ун пек шăршлă япалана хускатиччен хускатманни, Петĕр!

— Чун ыратать-çке...

— Манăн та чун пур, Петĕр. Анчах нумай чухне эпĕ ун çинчен аса та илместĕп. Эрни-эрнипе, уйăхĕ-уйăхĕпе ăна вăрттăн çĕрте пытарса усратăп, мĕншĕн тесен чунсăр пурăнма çăмăлтарах. Пурнăç пуçран пырса çапсан çех вăл, тискер кайăк пек, читлĕхне ватса тухать... Çук, ăнланмастăн пулмалла эс мана, Петĕр!

— Мĕлшĕн? — терĕ те юлташĕ пысăк куçĕсемпе Ивук çине чăр! пăхрĕ, таçта чĕри тĕпĕнчинех курчĕ тейĕн. — Пурăнма сана та çăмăл мар иккен, Иван. Сан ăшна йăшкăн нумай пуçтарăнса ларнă, çавăнпа тунсăхлатăн эсĕ.

— Эсĕ манран лайăхрах вĕренеттĕн, мĕншĕн кая тăрса юлтăн? — ыйтрĕ Ивук сăмаха урăх еннелле пăрса.

Юлташĕ шарламарĕ.

Ивук сасартăк пусăрăнса, шухăша кайса юлташĕ çине пăхать.

— Эсĕ манран лайăх вĕренеттĕнччĕ-çке, мĕншĕн кая юлтăн? Ытлашши çемçешке мар-и эсĕ, Петĕр? Юрамасть вĕт ун пек. Апла санăн нимĕн те тухмасть, каларĕ тейĕн ак. Эпĕ вулăс тиекне çитрĕм, кулава мансăр пĕр ĕç тăваймасть, анчах чĕре лăпланма мар, тата ытлараха ĕмĕтленет. Эпĕ малтан мала кармашатăп, эсĕ пĕр вырăнта тапăртатса тăратăн. Пăхасса та малалла мар, хыçалалла пăхатăн ав. Иртнĕ кунăн ăшши çук теççĕ, Петĕр, илтнĕ-и эсĕ çавна? Манăн çум çакки нумай, атту пулсан эпĕ... Пулăшас вырăнне вĕсем мана чăрмантарма пăхаççĕ, ятама ярса çӳреççĕ. Юратмастăп эп вĕсене пĕрне те!

— Аçуна та-и?

— Аттене те, аккана та, Шахрунне те!.. (Пĕр хурах пурăнать пирĕн патра çавăн ятлăскер.) Пĕрне те курас килмест. Ăнланмастпăр эпĕр пĕрне-пĕри. Юр маншăн шу-рă, вĕсем ăна та урăхла кураççĕ пулмалла. Йăлтах урăхла. Нумай чухне чĕнместĕп эпĕ, атя, пурăнччăр хăйсем пĕлне пек... Анчах чĕре тулашать. Темĕнле чăрмав та сиксе тухать вĕт... Ман çула пӳлсе лартас тесех хăтланаççĕ тейен çав. Ĕнер пĕр хурахĕ каласа пачĕ те... Тьфу, эсрелĕ. Çӳç-пуç вирелле тăрса кайрĕ... Хăй те хăрушă çын... Шахрунĕ. Тахçанах Çĕпĕре ăсатмалла ăна.

Ивук кăмăлне ĕнерхи ĕçсем те, ыранхи инçе çул та, эрех те хускатнă пулас, вăл пĕр япала çинчен шухăшласа çав вăхăтрах теприн çинчен калаçса пăтранчĕ-пăтранчĕ, çăрчĕ-çăрчĕ. Юлташĕн ăнланса пăхакан куçне курсан тин вăл калаçма чарăнчĕ. Петĕр чĕнмерĕ. Ивук кĕткелесе тăчĕ те çамкине шăлса илчĕ.

— Те эрехĕ йăваш пулчĕ, çĕнтереймерĕ, — терĕ вăл хăй ӳсĕрпе мар, урăлла калаçнине систерсе.

Вĕсем Атăл хĕррине тухса хĕрарăм мăнастирĕ патĕнчен çаврăнса кайрĕç.

— Çак самантра эп мĕн çинчен шухăшласа пынине каласа парас-и? — терĕ Ивук паçăрхи пек каллех кăштах кăвакарса кайса. Çын пĕрремĕш хут таçтан çӳлтен шыва сикнĕ пек, вăл хăйĕн вăрттăн ĕмĕтне пĕрремĕш хут çын илтмелле калать пулас. — Эп хама çак хула пуçĕ пек туятăп. Пуринчен асли. Анчах атте пек мар. Вăл, кирек мĕнле пулсан та, хăрах аллипе çĕртен тытса тăрать. Чунĕпе вăл мужикех. Вăл вĕçме те пултараймасть, мĕншĕн тесен ун хăрах çунат кăна. Эсĕ ĕнерхи куналла пăхатăн: атте маншăн ĕнерхи кун. Эпĕ вăл тунисене тепĕр хут тумастăп, вăл пурăннă пек те пурăнмастăп, эпĕ малалла каятăп. Манăн пĕр арча укçа. (Укçа ăçта выртнине пĕлетĕп халь эпĕ.) Тата хулара темиçе çурт. Çавăнпа пурте мана куçран пăхаççĕ — çамрăк манашкăсем, трахтир хуçи, вăрăм çилхеллĕ пупсем... Пĕри те мана чăваш тесе мăшкăллаймаççĕ. Ăшĕнче кĕвĕçсен те куç умĕнче Иван Ильич та хисеплĕ господин теççĕ. Пулмасть тетĕн-и çавăн пек? — терĕ те хĕрсе кайнă Ивук хăех каласа хучĕ: — Пулать! Ун чухне эпĕ ĕлĕк намăс курнишĕн те тавăратăп... Сана — хам пата çырса ларма илетĕп, — терĕ вăл калаçуне пат татса хурса.

— Ара, хăрушă темерĕн-и ялта?

— Салтаксем пырсан ăна эпĕр часах пусаратпăр. Хусана та халь эп çав ĕçпе каятăп.

— Яла эпĕ савăнсах куçăттăмччĕ-ха, — терĕ Петĕр Ивук çине юратса пăхса. — Ман сăнпа хулара килĕшмест çав. Кантуртан таврăнсан чакаланма çĕр пулсан мана урăх нимĕн те кирлĕ мар. Эпĕ нумая хапсăнмастăп.

Вĕсем урăла пуçларĕç курăнать, пĕр-пĕр çын хирĕç пулсанах шăп пулаççĕ те çăмăлттайла шăхăркаланă пек тукаласа пыраççĕ, лешĕ иртсе кайсан калаçу хускатма аса та илмеççĕ. Çӳресен-çӳресен вĕсем хупах тĕлне пулчĕç те пĕр пулăштух эрех илсе тухрĕç. Мăнастир чул хӳми çумне ларса пĕрер-икшер çăвар сыпсан каллех кăмăлĕсем çĕкленчĕç.

Те каçхи кĕлле кĕрет, пур енчен те чан сасси кĕрлеме тапратрĕ. Хĕвелçаврăнăш катакан арçынсем шлепки-картузĕсене хывса пăт-пат хĕрес хуркаларĕç. Хула хĕрĕсем Ивука пĕринчен-пĕри хитре пек туйăнаççĕ: пичĕсене писев сĕрнĕ, тутисем хĕрлĕ, çӳçĕсем кăтрашка. Куçĕсем те чĕр кĕмĕл пек выляççĕ. Тумлантарсан тунката та хитре-мĕн. Савтепи çинчен асне те илмест Ивук. Вăл та уншăн ĕнерхи кун.

«Мĕнле телейлĕ пулĕ вĕсене юратакан арçынсем!» — тесе ăмсанса шухăшласа пырать вăл Шупашкар урамĕнчи вĕлтĕркке хĕрсем çинчен.

Вĕсем çыран хĕрне тухрĕç. Атăл пăрĕ кайса пĕтнĕпе пĕрех-мĕн, шыв çийĕпе хĕллехи хура-мара кăпăкланса юхать. Леш хĕрринчи утрав сăмсахне пăр купаланса ларнă. Йывăçĕсем пилĕк таранах шыва путнă. Ыйхине сирме ĕлкĕреймен паттăр пек, Атăл сарлакан та шăппăн юхать. Çанталăк тĕксĕм, çиллĕ. Çыран хӳттине аяла бурлаксем пуçтарăнса тăнă. Хăйсене тара тытма пынă хуçасене асăрхамасăр, вĕсем пăтранчăк Атăл çине ытараймасăр пăхаççĕ. Ик-виçĕ тĕлте кăвайт çунать, хурансем пăсланаççĕ. Бурлаксем каçхи апата хатĕрленеççĕ.

Складсем Атăл еннелле пуш çăварĕсене карса хунă.

  

  
   Трактирти хĕр
   

    
  
   Трактирти хĕр


   Ивукпа унăн юлташĕ хваттерелле таврăнаççĕ. Ивук кĕсйинче эрех кĕленчи шăмпăртатать. Иккĕшĕ те суптăркаса çитнĕ, çывăрасси çинчен ĕмĕтленсе пĕр сăмах чĕнмесĕр сĕнксе пыраççĕ. Каç пулни нумай та мар-ха, çапах хулара пач тĕттĕмех. Кайсан-кайсан çех пĕр-пĕр чӳречĕре сарă çутă палăрать, анчах вăл та виç утăмранах куçран çухалать. Ăшри шухăш-кăмăл пекех, çанталăк та тӳлек мар. Атăл енчен сивĕ çил вĕрет, çумăр пĕрчисем пăт та пат ӳккелеççĕ.

Пасар урамĕнче йĕкĕтсем умне сасартăк пĕр хура мĕлке тухса тăчĕ. Вăл ӳсĕрес килмен çĕртенех кĕххĕм туса ӳсĕрчĕ те, Ивук хăраса тапах чарăнчĕ. Петĕрĕн те ыйхи янках уçăлса кайрĕ. Хупах чӳречинчен ӳкекен тĕксĕм çутăра вĕсем çине паçăр трактирте укçа пырса илнĕ çинçе пилĕкле хĕр куçне-пуçне чармакласа пăхса тăрать иккен. Хăйне паллаттарас мар тесе вăл антăрлăхлă калпакне куçĕ çинех антарса лартнă. Аркине хăнтăр тыттарнă кĕске майра кĕрĕкĕ те унăн сăнне улăштарать. Ивука вăл пĕрре таçта курнă пек те туйăнчĕ. Анчах ăçта курнă — ăна Петĕр те, Ивук та аса илеймерĕç.

Ивук тĕлĕнсе тăнă хушăра ун хыçĕнчен Петĕр тайкаланса тухрĕ.

— Аван-и, Маша! — терĕ вăл хыттăн.

Ют çын ăнсăртран хăйĕн ятне персе янипе хăраса хĕр кăштах каялла чакрĕ, хăйне хӳтĕлеме ыйтнă пек, Ивук еннелле йăпăрт пăхса илчĕ.

— Эпĕ Тоня ятлă, — терĕ вăл хуллен, чĕлхе вĕççĕн.

— Тоня-и? Çав тери хитре ят! — çĕрле хăйĕн сăнне никам курманнипе хăюланса пĕли-пĕлми чĕлхипе лăплантарма тытăнчĕ ӳсĕр Петĕр. — Ăçта кайма тухнă эсĕ çĕр хута?

— Киле таврăнатăп.

— Килĕ-качки ниçта та тармĕ-ха, атя пирĕнпе пĕрле.

— Э, çук, мĕн калаçатăр эсĕр, юрамасть апла, — хăраса ӳкрĕ хĕр.— Килех çитесчĕ-ха.

— Эсĕ çавăн пекех паттăр-и вара?

— Пĕччен çӳренĕрен калатăр-и? Хăраххăн та-ха эпĕ... ирĕксĕрех пĕччен çӳрес пулать.

— Эппин, леçме пырам мар-и эпĕ? — хăра-хăрах ыйтрĕ Петĕр.

Хĕр Ивук çине именсе пăхса илчĕ.

— Тен, сирĕн господинăр ерçӳллĕрех пуль? Маншăн пурĕ пĕрех те-ха...

Петĕр ахăлтатса кулса ячĕ.

— Господинăр?! Вăл ман пек «господинах», — тесшĕнччĕ вăл, анчах каласа пĕтереймерĕ, Ивук «тăхăнтарса» янипе стена çумне кайса çапăнчĕ. Пĕр саманта вăл тăнне те çухатнă пулас, пăхрĕ те — хĕр халь хăй умĕнче мар, виç-тăватă утăм аяккарах тĕттĕмре тăнине асăрхарĕ. Ивук ун патĕнче ыраттарнă аллине сăтăркаласа тăрать.

— Ӳсĕр вăл, — пырса кĕчĕ Петĕр хăлхине Ивук сасси. — Кайрăмăр, пике.

Анчах хĕр темшĕн утма васкамарĕ.

Паçăр çеç хĕр умĕнче çăвар уçма хăраса тăнă Ивук сасартăк хăюланса кайрĕ. Пĕлĕт пекех инçе туйăнакан хула хĕрĕсенчен пĕри халь — ун умĕнче! Вăл ăна «господин» тет, калаçма вăтанса тăрать, тен, юратать пуль...

— Пирĕнпе пĕрле кăштах эрех сыпса пăхмастăр-и? — сĕнчĕ Ивук. Ытти чухнехи тӳрккес сăмахсемех ăна хальхинче вырăнлă пек туйăнчĕç. Хĕр пуçне чикрĕ те кулса ячĕ, те хирĕçле темскер каларĕ — ăнланаймарĕ Ивук. Кирек мĕнле пулсан та хĕр пăрахса каймассине çех çирĕппĕн ĕненчĕ вăл.

Вĕсем хупах чӳречи умĕнчй вут каскисем çине ларчĕç. Ивук эрех кĕленчине силлесе кăтартрĕ.

— Эх, черкке çаклатса тухмарăм, — терĕ вăл.

— Халех илсе килетĕп, — терĕ те хĕр Ивук тытса ĕлкĕриччен тĕттĕмре çухалчĕ. Часах вăл каялла таврăнчĕ.

Пĕр-ик çăвар эрех сыпнипех Маша-Тоня тӳне пуçларĕ. Кайран хăй Ивука каласа панă тăрăх, ăна вăл вăтаннипе çапла хăтланнă-мĕн...

Ивук хĕре килне леçме кайрĕ. Çӳрерĕç-çӳрерĕç вĕсем тĕттĕм хулара çаврăнкаласа, утрĕç-утрĕç. Хăй ăçта çитнине те, хăш урамра çӳренине те пĕлмест Ивук. Хапхасем тĕлĕнче «Тоня» канма чарăнма ыйтрĕ. Анчах юпа çумне тăнă-тăманах вăл, сырлан пек, Ивук çумне тĕршĕнет, ăна ыталаса илет... Вĕсем татах малалла утаççĕ.

Юлашкинчен Ивук хĕрĕн ют çынна илсе кĕмелĕх хваттерĕ çуккине ăнлана пуçларĕ. Е унăн вуçех хваттер çук, е унта çынна илсе кĕме юрамасть пулĕ. Тоня хăй каччă çине шаннă пулас.

Вĕсем таçти кукăрти урам пеккине тухрĕç. Малта вăйсăр çутă чĕлтĕртетсе курăнчĕ.

— Сирĕн кĕрсе лармалли çук-и вара? — ыйтрĕ Ивук тарăхма тытăнса.

Хĕр кулса ячĕ те Ивукăн аллине вĕри аллисемпе тытса чăмăртарĕ.

— Эх, эс те çав, арçын... Юрĕ, эп халех. Тăр эсĕ кăштах...

Вăл кайрĕ. Тĕттĕмре çӳхе хăма алăк шăлтăрт туса уçăлчĕ. «Кăштах» мар, тем вăхăт кĕтме тиврĕ Ивукăн. Çывăрса каяс патне çитсен тин ăна паçăрхи вĕри алă çавăтрĕ те темĕнле пăчă пӳлĕме илсе кĕчĕ. Вĕсем татах эрех ĕçрĕç.

Терĕссипе Ивук çеç ĕçрĕ.

— Акă инке вырăнĕ, эпĕр çавăн çине ларăпар, — терĕ хĕр Ивука ыталанă май унăн кĕсйисене хыпашласа. — Эсĕ çывăр, пепкемçĕм, çывăр, çывăр...



* * *

Ивук шăннипе вăранчĕ. Витĕнмелли шыраса пĕр еннелле хыпашласа пăхрĕ — нимĕн те лекмерĕ, тепĕр еннелле аллине тăсрĕ — унта та пуш-пушах пулчĕ. Çаврăнса выртма тăчĕ те сасартăк таçтан вĕçерĕнсе кайса йĕпе çĕр çине нăчлатса ӳкрĕ. Тӳпере çăлтăрсем курăнса кайрĕç, питне сивĕ çил перĕнчĕ, шăлаварĕ витĕрех йĕпе çапрĕ. Хуллен ахлаткаласа Ивук хăй çумĕнчи тенкел çине тăрса ларчĕ.

Пӳрте кĕнине лайăхах астăвать вăл, анчах кунта мĕнле майпа тухса выртнă — вилсен те астумасть.

Вăл кĕсйисене хăраса тĕрĕслесе пăхрĕ. Чĕри лăштах кайрĕ — пур-мĕн укçи. Япалисене те тĕкĕнмен.

Кам пулчĕ-ши ку хĕрача? Малтан чиперех сĕртĕнкелетчĕ, тенкел çине кăларнă та пăрахнă. Пыр та калаç вĕсемпе.

Ивукăн пуçĕ çурăлса тухас пек ыратать, ăшĕ пăтранать. Тарăхни те иртсе каймасть. Чике тăршшех улталарĕç иккен ăна. Калаçса курчĕ Ивук хула хĕрĕпе. Юрать-ха, укçипе япалисене çаратман, уншăн та тавтапуç.

Ивук сасартăк кантур хучĕ çинчен аса илчĕ. Кĕсйисене тытса пăхрĕ, хĕвне чиксе ячĕ... Хут çук! Вăл сиксе тăрса таçталла чупса каясшăнччĕ, йывăç çумне пырса çапăнчĕ. Тепĕр еннелле утма хăтланчĕ те темĕнле çырмана ӳпне-питне çаврăнса анса кайрĕ...

Кăнтăрла тĕлне хулари полици участокне пĕр çамрăк çын уксахласа пырса кĕчĕ. Тăмпа вараланнă пиншакĕпе шăлаварне вăл кунта кĕриччен типĕтсе сăтăркаласа та пăхнă пулмалла та, тăмĕ пур пĕрех палăрать çав. Пичĕ-куçĕ кăвакарса пĕтнĕ.

— Манăн аслине курасчĕ? — терĕ вăл çĕвек шăршă çапса лартнă вăрăм коридора кĕрсен.

Тĕтĕм ункисем ярса тăракан дежурнăйсем — икĕ услап — куç хӳрипе ун еннелле пăхса илчĕç те куçĕсене маччаналла каçăртрĕç. Пĕри чыхăнса кайса çăварĕнчен çĕлĕк пысăкăш шур тĕтĕм кăларса ячĕ. Тепри тутине мăкăртрĕ те кĕлентĕр пек ункăсем пăл та пăл вĕçтерме тытăнчĕ.

— Санран виçе пус çурă! — пĕлтерчĕ вал савăнăçлăн сывлăшри тĕтĕм шушкисем ванасран çĕрелле пĕшкĕнсе. Юлташĕ стена çине кăмрăкпа виçĕ вăрăм патак лартрĕ! Унтан шухăшласа тăчĕ-тăчĕ те тепĕр кĕскерех патак чĕрсе хучĕ.

— Шалалла кĕме юрать-ши? — ыйтрĕ килнĕ çын шикленсе, çав вăхăтрах ăшĕнче вĕчĕрхенсе.

Полицейскисем çаплах нимĕн те шарламарĕç. Выляса илни урисене саркаласа пусрĕ те каллех тĕтĕм ĕмсе илме хатĕрленсе тăчĕ.

Унăн юлташĕ, вăрăм питлĕ тĕксĕм çын, стена çумне таянчĕ.

Вĕсем хĕрсе кайса хаяр тĕтĕм йăсăрлантара пуçласан килнĕ çын хуллен шалалла иртсе каясшăнччĕ, ура хунипе çĕре тăсăлса ӳкрĕ. Тахăшĕ унăн алли çине латăртаттарса пусрĕ.

— Ай-ай-ай!— çухăрса ячĕ çамрăк çын сехре хăпмалла. — Апа-пап!

— Эсĕ чăваш пуль вĕт? — терĕ выляса яни урине илсе.

— Чăваш, — терĕ килнĕ çын аптраса.

— Апла тăк, хуллентерех айкаш. Атту çăвар урлă лекет. Юлашки вăхăтра эсĕр ытла кăшкăрашма тытăнтăр. Сана мĕн кирлĕ?

— Эпĕ аслипе калаçса пăхасшăнччĕ.

— Кунта чи асли ак çакă, — терĕ те вăрăм питли Ивука тепре çапса чикелентерчĕ.

Ивукăн çăвар ăшĕ типсе ларчĕ. Вăл тӳрленсе тăчĕ те чĕркуççийĕсене сăтăркаларĕ.

— Эпĕ кĕпĕрнаттăра каласа паратăп. Юрамасть ун пек... Ĕçпе çӳрекенсене...

— Сана мĕн кирлĕ тетĕп?! — çухăрса ячĕ вăрăм пит. Ивук мăштах пулчĕ.

— Мана çаратрĕç, — терĕ вăл хуллен.

— Хăш тĕлте?

— Пĕлместĕп, — терĕ Ивук ĕсĕкле-ĕсĕкле. — Çĕрлеччĕ те, астуса юлаймарăм.

— Камсем çаратрĕç?

— Вăрăсем пуль ара.

— «Пуль». Тен, эсĕ ху çухатнă. Е картла выляса янă та халĕ каялла туртса илме хăтланса çӳретĕн? Э? Мĕн-мĕн çухатрăм тетĕн-ха?

— Хута кăларса илнĕ.

Полицейскисем хыттăн кулса ячĕç.

— Хăш тĕлте кăларса илнине пĕлместĕн, кам кăларса илнине те пĕлместĕн, — терĕ тĕтĕм çăвăраканни çавăнăçлăн. — Акă мĕскер. Килне кай та текех хуласем тăрăх сĕтĕрĕнсе ан çӳре. Ну, сывă пул.

Вăрăм питли алăк уçса хучĕ. Унăн юлташĕ майлашăнса тăчĕ те алăк урати урлă каçма тытăннă Ивука кутĕнчен тапса сиктерчĕ.

Çав кунах каçпала трактирти хура куçлă хĕр пасар урамĕнчи пĕр пĕчĕк çурта васкамасăр пырса кĕчĕ. Вăл картишне кĕнĕ-кĕменех кĕçĕн хапха алăкне шал енчен шăкăрт çаклатса лартрĕç.

— Эпĕ йăпăртлăха çеç вĕт, питĕрсе тăмалла марччĕ пуль? — терĕ хĕр иккĕленӳллĕн. Паян вăл чăвашла шыв пек калаçать-мĕн.

— Килнĕ пек чухне кăштах ларса кансам-и ĕнтĕ, — терĕ ăна кĕтсе илнĕ çӳллĕ йĕкĕт те чăвашла. Вăл, каякан çынна тытса чарма хăтланнă пек, çепĕç аллипе хĕрĕн çурăмне сĕртĕннĕ пек турĕ. — Эсĕ çурт хуçисене те курман вĕт-ха. Вĕсене Авăстей мучи паллать. Килсен-тусан вăл яланах çакăнта кĕрсе выртатап тет. Тен, хăçан та пулин сана та кирлĕ пулĕ... Тата кăштах канни те юрĕ тетĕп-çке, эс яланах ура çинче.

Çамрăк çын ӳкетленĕçем хĕр: «Э, халь ман вăхăт çук-çке, эпĕ ĕçри çын, ыйтса çеç тухрăм. Хуçа вăрçма пултарать», — текелесе пат татсах хирĕçлеме тытăнчĕ, анчах хăй çăмăллăнах каччăпа юнашар шалалла утса кайрĕ. Çенĕк умĕнче йĕкĕт, те тĕттĕмре тата пăртак калаçса тăрас тесе, те ӳкĕте кĕнипе, чарăнма та шутланăччĕ, халь ĕнтĕ хĕрĕ чарăнмарĕ. Вĕсем умлă-хыçлă утса, тĕттĕмре пĕрне-пĕри перĕнкелесе пĕр пуçĕпе çеç урама тухакан пӳртĕн кайри пӳлĕмне васкаса кĕрсе тăчĕç. Вăтаннипе çутăра иккĕшĕ те харăсах шăп пулчĕç те пĕр-пĕрин çине тĕлĕнсе пăхса илчĕç. Хĕр сăнĕнче вара тĕлĕнни çеç те мар, хăрани те тата çав хушăрах савăнни те палăрчĕ. Урăх çыншăн, тен, вĕсен сăн-сăпатĕнче, çийĕ-пуçĕнче пăхмалли нимех те çук пулĕ. «Пулĕ» те мар, татсах калама пулать: çук. Йĕкĕт хурама хуппипе пĕветнĕ йĕмпе, вăрăм шур пир кĕпепе. Кĕпине çăва-çăва, тукмакпа çапа-çапа çемçетсе янă та, халĕ вăл ӳт çумне пусма пекех çыпăçса тăрать. Уринче — çăпата. Хăй çӳллĕ, тĕреклĕ хул-çурăмлă, лапсăркка çырă çӳçлĕ. Пичĕ тăрхаларах, ырхан, çавăнпа пит шăммийĕсем те ытларах тухса тăнă пек туйăнаççĕ. Тĕттĕм кăвак куçĕсемпе йĕкĕт уççăн пăхать. Мăйăх та, сухал пекки те тин çеç палăра пуçланă-ха унăн, сухал пĕрчийĕсем те тăм тивнĕ пек сарăхса, темĕнле пĕтĕрĕне-пĕтерĕне ларнă. Тутийĕ йĕкĕтĕн пĕчĕк ачасенни пек хитрен мăкăрăлса тăрать. Вăл çап-çамрăках-ха, нумай пулсан, çирĕмсенче пулĕ, анчах пурнăç курма ĕлкĕрнĕ: икĕ пит çăмартийĕ çине те тăрăхла май çинçешке йĕрсем çырăннă. Çине тăрсах пăхсан çеç ку чăваш ачинче ют пек курăнаканнине асăрхама пулать: аллисем унăн ĕçпе пурăнакан çыннăнни пек мар черчен, пӳрнисем вăрăм, «чĕрĕ». Вĕсен хусканăвĕ хуçинчен килмен пек туйăнаççĕ, вĕсем хăйсем тĕллĕн пурăнаççĕ тейĕн.

Хĕрĕ вара хулари хитре тумланнă хĕрсенчен нимĕнпе те уйрăлса тăмасть. Вăл çăт тытса тăракан пилĕклĕ майрасен кĕске кĕрĕкĕпе. Пĕчĕк çухи айĕнчен хăмăр хăю туртса çыхнă та унăн вĕçĕ, мăкăнь çеçки пек, кăкăр умĕнче усăнса тăрать. Икĕ çивĕтне çурăм хыçне кăларса янă. Çивĕт кăкне те, вĕçĕсене те хура пурçăн хăюпа çыхнă. Лаптак тăрăллă çăп-çăмăл калпакĕ айĕнчен тăнлав çине хура çӳç пайăрки кăтраланса тухнă. Тĕксĕм юбки хыçалтан хăпартланса тăрать. Хĕр пĕчĕк питлĕ, пĕчĕк çăварлă. Вĕри сывлăшпа куштăрканă тутине вăл час-часах сурчăкĕпе йĕпетсе илет. Куç умĕнчи ыррине çеç мар, куç хыçĕнчи усаллине те курнă пек, хĕрĕн пысăк хура куçĕсем хуйхăллăн пăхаççĕ. Йĕкĕтрен вăл нумай лутра, çинçе, анчах чăмăр кĕлеткеллĕ.

Çапла, урăх çыншăн вĕсен çумĕнче нимĕн тĕлĕнмелли те çук, çапах вĕсем пĕр-пĕрин çине тĕлĕнсе пăхса илчĕç. Ахăртнех, ку хĕрпе каччă пĕрне-пĕри халиччен те курнă пулас.

Вĕсен ури сассипе шалти пӳртрен пĕр хĕрĕх патнелле çывхарнă сарă вырăс утса тухса хĕр еннелле аллине тăсрĕ те: «Йăван пиччӳ пулатăп. Пирĕн ыттисем мунчана кайнă-ха. Эпĕ çывăрма хатĕрленнĕччĕ те, кунта хăвăрах хуçа пулăр», — текелесе каялла кĕрех кайрĕ. Хĕр унăн ачашшăн чăмăртанă сарлака ал лаппине туйрĕ те çыннăн сарлака çурăмне çех курса юлчĕ. Вăл каялла çаврăнса пăхмасăрах, куçне йĕкĕт çинчен илмесĕр алăк патĕнчи хыçсăр пукан çине ларчĕ. Сăмахсен пĕлтерĕшĕ вара яланхи пекех кая юлса чĕрине пырса касрĕ. (Пире иксĕмĕре улах туса парас тенĕ пекле каламасть-и вăл?! Мĕн тесе шутлаççĕ вĕсем мана, пӳлĕхçĕм! Халех тухса каяс!) Хĕр тăрук кӳ! хĕрелсе кайрĕ, анчах вырăнтан та тапранмарĕ. Ун çине шеллесе пăхса илнĕ йĕкĕт тăрса сĕтел кĕтессинчи трубасăр лампа çутине хăпартрĕ. Ку ĕнтĕ — пӳртре çурма тĕттĕмччĕ, эпĕ нимех те курса ĕлкĕреймерĕм тенине пĕлтерчĕ-тĕр.

Пӳрт ăш-чикки, чăнах та, чипертерех курăна пуçларĕ. Тултан пĕчĕккĕ пек туйăнсан та пӳрчĕ шалтан самаях ирĕк-мĕн. Алăк патĕнче тата шалти пӳрте кĕмелли алăк хыçенче — вырăнсем. Иккĕшне те хĕрарăм алли тирпейлесе пуçтарни сисĕнет. Чӳречисем çине чĕнтĕр çакнă...

«Тен, ку вырăс усал шухăшпа та каламарĕ пуль? — çаврăнать хĕр пуçĕнче паçăрхи кӳренӳ. — Сăнĕ кăмăллă пек туйăнчĕ-çке. Кунĕпе ĕçлесе ывăннă та ĕнтĕ эпĕ кĕричченех саланма тытăннă пулнă, эп килсен юри тарса кĕмен. Тата эпĕ мĕн çăмăлпа çӳренине те пĕлет пулĕ. Çавăнпа пăрăнчĕ-тĕр».

Вăл хĕвĕнчен тутăрпа чĕркенĕ темĕнле тăваткал япала туртса кăларчĕ.

— Акă вăл, эс ыйтакан хут, Ухтиван.

Сĕтел пуçĕнче ларакан çамрăк яштах сиксе тăчĕ те хăй еннелле тăснă тĕркĕме ик аллипе ярса тытрĕ.

— Çав хутах пулчĕ пуль, ку, Малюк?

— Çавă, — терĕ трактирте ĕçлекен хĕр йĕрĕннĕ сасăпа. — Хваттер хуçи ачине вулаттартăм. Шурча вулăсне Хусантан хĕç-пăшаллă салтаксем ярса пама ыйтаççĕ.

— Эппин, Хусанах кайма тухнă-ха вăл. Паллаймарĕ пуль те сана Ивукĕ?

— Ӳсĕрскер-и? Эп Савтеписем патне хăнана пырсан мана вăл астуса та юлман, — терĕ хĕр çӳçенсе илсе.

— Ну, сана куншăн тав туса та пĕтереес çук ĕнтĕ, Малюк, — тесе йĕкĕт хутне часрах ура тăли хушшине салтса хĕстерчĕ. Унтан шухăшларах тăчĕ те ăна каялла кăларса илсе кăмака çумĕнче çакăнса тăракан хура сăхман кĕсйине чикрĕ, сăхманне кăмака çине пĕрене çумне чăмăртаса хучĕ. — Ивук ăçта кайма тухнине пĕлес тесе эпир тем тума хатĕрччĕ. Юрать, эсĕ пулăшрăн. Ивук ахаль çӳрес çуккине пĕлетпĕр, анчах ăçта каясшăн вăл — никам та татса калаймасть. Мултиер калать: ялтан хăраса тухса тарать пуль вăл тет. Унтан леш тискер кайăкне çул çине кăларнине пĕлтĕмĕр те: э, кусем пысăк ĕçпе çӳреççĕ терĕмĕр. — Ĕçĕ тухнипе савăннă йĕкĕт кăшт ытларах та калаçать пулас.

Хĕр тĕттĕмерех куçса ларчĕ, анчах сасси пĕртте улшăнмарĕ.

— Шахрун та кунта-и?— терĕ вăл лăпкăн.

— Хуçи ăçта — йытти те çавăнта.

«...Сентре вырăнĕнчи лаптак кашта çинче çитĕннĕ хĕр кĕпи çакăнса тăрать-мĕн. Вăл хуçа арăмĕн мар пуль çав. Хĕрĕхелле çитнĕ ачаллă-пăчаллă хĕрарăма мĕне кирлĕ ун пек хитре кĕпе? Тата вырăн айĕнчен те манни пек шĕвер пуçлă пушмак курăнать. Эппин, ку пӳртре... Мĕн çех мар пулĕ... кил хуçи арăме çех те мар пулĕ. Тăтăш килсе çӳрет-ши вĕсем патне Ухтиван?»

Хăй кунта мĕн ĕçпе килнине, кĕçех ак уйрăлса каймаллине аса илчĕ те хĕр хăраса ӳкрĕ. Ăна çак çитĕннĕ çын сăнĕ çапнă яштака йĕкĕте темшĕн юлашки хут курнă пек туйăнчĕ, чĕри тӳсме çук ыратрĕ. Калас тенине нихçан каласа пĕтерес çук пекчĕ, курчĕ те вăл — чĕлхи çыхланса ларчĕ. Халь ак — уйрăлса каймалла. Вара каллех хăçан та пулин тепре курасса ĕмĕтленсе пурăн. Çапла кĕтсе пурăнсах пурнăç та иртсе кайĕ. Ялтан тарса килнĕренпе иртнĕ пилĕк уйăх та Малюкшăн ахаль сая кайнăн туйăнать. Кун çути курмасăр ĕçленĕ, кĕтнĕ, ĕçленĕ те — йĕркеллĕ калаçмасăрах тухса каймалла, çавă кăна. Тепре курсан та ăш каниччен калаçаяс çук, ăна та малтанах сисет Малюк. Хăйпе хăй тулашса çӳренипе тепĕр. чухне чипер çĕртенех вăрçă та сиксе тухать.

Ухтиван халь кури-курми çеç пăхса ларать. Вăл пуринчен ытла хăйне хушнă ĕç çинчен (ăна Ивук ăçта кайнине пĕлме, май килсен унăн хутне илсе таврăнма хушнă), каяллахи çул çинчен шухăшлать. Хĕр сăмахсăр каланине ăнланмасăр, унпа пĕр шухăшлă пулнă пек кăтартса çех, вăл хаш сывласа илчĕ.

— Эп сире каçхине часах куçран çухатрăм, — терĕ вăл хуллен.

Хĕр кĕрп хьшса илчĕ.

— Эс пире хыçалтан сăнаса çӳренĕ-и вара? Намăс та пулмарĕ-и сана? Ху хушатăн та хăвах хыçалтан пăхса çӳретĕн. — Хĕр пичĕ тăрăх куççуль юхса анчĕ. — Эх, эсир те çав, арçынсем. Çын инкек курнине шăтăк витĕр пăхса тăратăр. Сире пурне те пĕр калăппа тунă.

Йĕкĕт йăлтах аптраса ӳкрĕ. Ним калама пĕлмерĕ.

— Ара, эп пăхас тесе мар-çке ĕнтĕ. Саншăн шиклентĕм. Тен, пулăшмалла пулĕ терĕм. — Хăй ухмахла сăмах персе янине сиссе вăл аллине кăна сулчĕ.

— Эпир ыталашса тăнă чух пулăшмалла терĕн-и? — ыйтрĕ хĕр тăрăхласа, лăпкăн. — Мана хĕрхенетĕн-и? Эпир ăçта кайнине пĕлменччĕ-и? Мемме эсĕ, акă мĕн. Санăн мана кунта мар, хăвăр яла хăнана пырсан вăйăра пăхмаллаччĕ. Эс ун чухне Савтепипе супнă. — Çамрăк çын кĕл тĕслĕ пулса кайнине курсан тин хĕр чарăнчĕ те, тухса кайма хатĕрленнĕскер, каялла ларчĕ.

— Текех ун пек ĕç ан хушăр мана, — терĕ вăл куççуль витĕр йĕкĕт сăмах чĕнменнипе тата ытларах кĕвĕлсе, çав самантра хăйне мар, Ухтивана хĕрхенсе. — Кирлех пулсан çыннисене эпĕ хам суйласа тупса чуп тума пултаратăп. Сĕлекеллĕ тутасем хулара та çителĕклĕ.

— Чарăн тархасшăн, Малюк!

— Эсĕ ху чарăн, Ухтиван.

— Эпĕ сана нимĕн те каламарăм-çке?

— Эсир каламасăр та мăшкăллама пĕлетĕр. Мана Ивукпа явăçса çӳреме хушни мĕне пĕлтерчĕ вăл?

— Эпĕ усал шухăшласа мар-çке ĕнтĕ. Урăхла май килмерĕ. Ивукĕпе пĕрле леш тискер кайăкĕ килмен пулсан хутне эп ăна, тен, хамах туртса илеттĕм пулĕ.

— «Усал шухăшласа мар» сана. Çамрăк хĕре çĕрле ӳсĕр çынпа кăларса яни мĕне пĕлтерчĕ вăл? — терĕ хĕр тепĕр хут. — Ун пек ĕçе эсĕр мана çех хушма пултарнă. Кам ирĕк пачĕ сире çын çинчен çавăн пек шухăшлама?

— Тархасшăн, усал сунса мар эпĕ... Ĕнен каланине.

— Çапла пулмасăр ара. Хутне Ивукран вăйпа туртса илме эпĕ арçын мар-çке. Манăн пĕр хĕç-п